
CURSO ALUMNO/A 

 

COMUNICACIÓN (Comprensión e expresión escrita) (Sesións: 1ª, 2ª, 3ª) 

1. Le o seguinte texto e responde ás cuestións. 

 

PAMPÍN 

Non sei se é nome ou alcume. Chámanlle Pampín. Se é nome propiamente, segundo os 

documentos, é tamén alcume, nome feito por nós, por todos nós... Un nós de moita largueza, no 

que caben refachos de vento mariñeiro, disputas de gavotas arremuiñadas, escumas e ondas a 

correr pola area... É un mozote un pouco fazuleiro, ancho e duro. Vai sempre cunha caniña 

pequena e ben pulida como unha batuta. Vai pola ribeira facendo moitos relanzos. E coa caniña mil 

estremonías. A un neno deulle dous croques tan suaves, tan cheos de maxia, que o neno tivo unha 

súbita e calada sorrisa, e deixou de xogar un intre. A outro quitoulle a boina e fíxoa xirar na punta 

da cana. De seguida devolveulla e seguiu asubiando non sei que. Repara en todas as cousas, failles 

cariños ás pedras e, se algunha prenda cae dunha balconada, Pampín é sempre o que avisa. 

Hai un pouco estaban dúas lanchas demasiado xuntas a bater. Pampín foi nunha gamela a 

desapartalas. 

Onte axudou a turrar da rede. Pasaba por alí e axudou. Pampín divertiuse moito poñendo medo a 

un neno cun cangrexo. Despois reparou nunha cunchiña pequerrecha que fora copiando os ceos de 

moitas matinadas, colleuna e foise. Non se lembrou de cobrar o quiñón. Certo é que despois volveu 

e apañou algúns peixiños que quedaran na area. Agora disque ten mentes de ir navegar. Poida que 

si. Levará a súa caniña e irá petando amorosamente con ela nas cousas do mundo. E cando, de 

volta, desembarque no peirao asubiando ou facendo que asubía, choutará pola ribeira a noticia, 

sinxela, estourante: —¡Veu Pampín! 

 Dos arquivos do trasno, Rafael Dieste 

1. Que conta o texto? Resúmeo seleccionando as ideas principais.  

2. Quen é Pampín? Descríbeo servíndote de elementos do propio texto.  

3. Define adecuadamente as seguintes palabras: refachos, peirao, choutará 

 

4. En francés: On dit d'une personne qui a des joues proéminentes qu'elle est joufflue. Como 

dicimos iso en galego? 

5. Indica como son estes termos en español: fazuleiro, disque 

6. Que é unha batuta? Esta é unha palabra de orixe italiana común a galego, portugués e 

español, pero en francés o termo correspondente é bâton. A que palabra deu orixe ese 

termo francés en galego, en portugués e en español? En inglés o termo correspondente 

para batuta é baton. De onde cres que procede? 

7. O termo galego alcume é de orixe árabe. Un sinónimo dese termo é alcuño. En portugués é 

alcunha. En español, sobrenombre. En francés, surnom. En inglés, nickname.  Que linguas 

comparten a orixe do termo? Por que cres que galego e portugués comparten o mesmo 

termo (alcuño-alcunho)? Por que cres que nas redes sociais ao “nome de usuari@” se lle 

chama nick? 

8. O quiñón é a cantidade que corresponde a cada un dos mariñeiros que participan nas 

reparticións do que pescaron. No relato Peito de lobo, un famoso rianxeiro escribe: Fuxiron 

os anos e fuxiron as sardiñas para os xeiteiros. As festas viñeron a menos, como os quiñóns 

dos mariñeiros... Que quere dicir?  

9. Que atopas errado no seguinte enunciado? O neno tivo unha súbita e calada sorrisa 

10.  O termo desapartalas non aparece no dicionario da RAG, pero tod@s somos quen de 

entendelo. Por que? 

11. Estremonías é un termo medieval, hoxe xa en desuso.  

INVESTIGA o seu significado ou trata de deducilo polo contexto no que se atopa. 

12. Que clase de palabra é disque?  

INVESTIGA se non o sabes. 

13. O quiñón é a cantidade que corresponde a cada un dos mariñeiros que participan nas 

reparticións do que pescaron. No relato Peito de lobo, un famoso rianxeiro escribe: Fuxiron 

os anos e fuxiron as sardiñas para os xeiteiros. As festas viñeron a menos, como os quiñóns 

dos mariñeiros... Que quere dicir?  

INVESTIGA quen é ese famoso rianxeiro autor dese relato  

 

COMUNICACIÓN (Comprensión e expresión oral)  (Sesións: 4ª, 5ª e 6ª) 

 

1. Le expresivamente o relato ou o poema que previamente escolleras.  

i. Explica oralmente o contido do texto, xustificando a que xénero pertence.  

ii. Explica de que texto se trata e a que autor/a pertence.  

 

2. Atende (cunha actitude de escoita activa e crítica) á proxección da curtametraxe: A 

escola das areas  

i. Participa no coloquio que se desenvolva na aula arredor do filme.  

 

 

Nunha última sesión, realizarase a AUTOAVALIACIÓN. 

Revisa o labor realizado e, contando acertos e desacertos, puntúa cada unha das 

tarefas realizadas de 0 a 1. Posteriormente, busca a maneira matemática de autoavaliarte 

cun número do 1 ao 10. 

Realizada a AVALICIÓN pola persoa docente, recolleranse todos os datos nun INFORME DE AVALIACIÓN 

INICIAL, do que  se dará conta a nais-pais a través da persoa titora. 

Finalmente, arquivaranse as tarefas realizadas por cada alumno/a na CARPETA DE LINGUAS, 

que de cando en cando supervisará a persoa docente. 

